
პიესა 
ერთ მოქმედებად

ჩვეულებრივი ოთახი. მინიმალური დეკორაციით. მკრთალ შუქზე რადიოსთან მდგომი ქალის სილუეტი ჩანს, რომელიც ცდილობს  რადიო სასურველ სიხშირეზე დააყენოს. 

ხმა რადიოდან: ნილს ბორმა გააერთიანა რეზერფორდის და პლანკის იდეა. ბორმა აგრეთვე ახსნა წყალბადისა და ჰელიუმის ატომის სპექტრი. დაადგინა ელექტრონული გარსის შევსების პრინციპი, რამაც ქიმიური ელემენტების პერიოდულობის ფიზიკური ბუნება გამოაშკარავა. შესაბამისად წლევანდელი ნობელის პრემიის ლაურეატი დანიელი ფიზიკოსი - ნილს ბორი გახდა.
მარი: 1922 წელია და დღესაც თორმეტი წლის შემდეგ ისევ ჩემი ლანგევინთან ურთიერთობით უფრო არიან ჟურნალისტები დაინტერესებულები, ვიდრე იმით, რომ ორჯერ მივიღე ნობელის პრემია. 
ხმა რადიოდან: (ნილს ბორის ჩართვაა) და თუ ვინმეს ჰგონია, რომ შეუძლია ისაუბროს კვანტურ თეორიაზე ძილის მოგვრის გარეშე ჯერაც ვერ გაუგია საწყისები მის შესახებ.
მარი: ეჰ, ნილს, ნილს, როგორი ხუმარა ხარ.... არადა პიერი უკვე ხუთი წლის გარდაცვლილი იყო, როცა პოლს დავუახლოვდი.... და მაინც არ მაპატიეს.... ისეთ დღეში ჩამაგდეს ბავშვებთან ერთად კამილ მარბოსთან მომიწია გახიზვნა. არ მპატიობენ.... არა, იმას კი არა, რომ პოლთან გავაბი რომანი, არა, მაგას ადვილად გადაიტანდნენ. არ მპატიობენ, რომ ფრანგი არ ვარ ეროვნებით.... არადროს მიმიღებენ თავისიანად სულ ათი ნობელი რომ მოვიპოვო საფრანგეთისათვის მაშინაც კი..... 
ხმა რადიოდან: (ნილს ბორის ჩართვაა) თუ კვანტურმა მექანიკამ მნიშვნელოვანდ
არ შეგძრათ, თქვენ ის ჯერ არ გაგიგიათ.
მარი: კვანტური მექანიკის რა გითხრა ნილს, და ადამიანებმა კი მნიშვნელოვნად შემძრეს. მგონია კვანტურ მექანიკაში გარკვევა უფრო ადვილია, ვიდრე ადამიანებში.... არ მაპატიეს.... თავისიანად არ მიმიღეს... ერთი უბრალო პოლონელი გოგო, რომელიც თავისი ქვეყნიდან კაზიმირს გამოექცა და ფრანგს წაყვა ცოლად....
ხმა რადიოდან: (ნილს ბორის ჩართვაა) “ძალიან ძნელია ზუსტი პროგნოზის გაკეთება, განსაკუთრებით მომავლის შესახებ.’’
მარი: მართალი ხარ ნილს, ასე რომ არ ყოფილიყო, კაზიმირის ოჯახი ალბათ კინწისკვრით არ გამომაგდებდა და შეიძლება მე და კაზიმირი ერთადაც ვყოფილიყავით დიდხანს და ბედნიერად.... თუმცა მათ ვერც ზუსტი პროგნოზი გააკეთეს და ვერ მომავალი დაინახეს ჩემში, გოგოში, რომელიც მათთან მასწავლებლად მუშაობდა.... მაგრამ მე ხომ ეს ყოველივე ბრონისლავასთვის გავაკეთე, რომ მას პარიზში სამედიცინო განათლება მიეღო.... მათ კი ეს ვერ გაიგეს... მე და კაზიმირი დაგვაშორეს.... (ამ დროს ტრიალდება და ძირს დავარდნილ წიგნს ხედავს, რომელიც არ იცის აქ საიდან გაჩნდა და ამიტომ ძალიან დაბნეულია. შიგნით ფურცელი დევს და იღებს და ხმამაღლა კითხულობს).
ტომაზინა.... კი მაგრამ ვინაა ეს ოხერი ტომაზინა? რაო? (პაუზა)

ამ დროს სცენაზე შემორბის პატარა თექვსმეტი წლის გოგონა, რომელიც გამოგლიჯავს ხელიდან მარის ნაწერს, გაიცინებს. შეხედავს მარის, რომელიც გაოგნებული იყურება.

ტომაზინა: რომ შეგეძლოს შეაჩერო ყველა ატომი თავის პოზიციაში და მიმართულებაში, და გონებას შეეძლოს გამოიცნოს ყველა ის მოქმედება რომელიც შეჩერებულია, მაშინ თუ მართლა ძალიან კარგად გეხერხება ალგებრა შეძლებდი დაგეწერა მთელი ფორმულა მომავლისათვის; და მიუხედავად იმისა, რომ არავინაა ისეთი ჭკვიანი რომ ეს გააკეთოს, თავისთავად ფორმულა უნდა არსებობდეს სადღაც ბუნებაში თითქოს ვინმეს მისი შექმნა შეეძლოს.

(და გარბის ისე რომ მარი სიტყვის თქმასაც ვერ ასწრებს)

ჭკვიანი გოგო ჩანს ვიღაცაა, მაგრამ საიდან აღმოჩნდა აქ? და სწორედ ამ დროს? კაზიმირის ოჯახი ეტყობა ძალიან ცუდად იყო ალგებრასთან.... ძალიან ცუდად.... (იცინის) არადა სადოქტორო დისერტაცია სწორედ რომ მათემატიკაში დაიცვა.... (იცინის) და რექტორობასაც კი უწინასწარმეტყველებენ.... სულელი, მშიშარა კაზიმირი....
ხმა რადიოდან: (ნილს ბორის ჩართვაა) როგორც ჩემი მეგობარი მაქს პლანკი იტყოდა,  ჭეშმარიტება არასოდეს არ იმარჯვებს, უბრალოდ მისი მოწინააღმდეგეები იხოცებიან....
მარი: არც სიყვარული არ იმარჯვებს ნილს, და ამ შემთხვევაში მნიშვნელობაც არ აქვს მისი მოწინააღმდეგენი დაიხოცებიან თუ არა.....
ხმა რადიოდან: (ნილს ბორის ჩართვაა) მეუბნებოდნენ, რომ თქვენი თეორია სიგიჟეა, თუმცა არც იმდენად, რომ ჭეშმარიტება იყოსო, მე კი სულ იმას ვეუბნებოდი ალბერტს აინშტაინ, გეყო ღმერთისთვის მითითებების მიცემა...ამ კამათლითო. (იცინის)

ამ დროს სცენაზე შემოდის სტუდენტი ბიჭი. მოდის წინ 

ვალენტინი: რა ბედნიერებაა. ისევ დასაწყისში ყოფნა, როცა არაფერი არ ვიცით. საუკეთესო დროა სიცოცხლისათვის, როცა თითქმის ყველაფერი რაც გვეგონა რომ ვიცოდით მცდარია. (იცინის და გადის)
მარი: ჯერ ვიღაც ტომაზინა, ახლა კიდევ ეს ტიპი. რა უნდათ ? რას გადამეკიდნენ? საიდან მოვიდნენ? იქ კიდევ ნილსი არ ამთავრებს თავის მონოლოგს.... ნუთუ ჩემი გამოსვლაც ასეთი მოსაწყენი იყო თავის დროზე? ორივე გამოსვლა? 

სცენაზე შემოდის სათვალიანი შუახნის სანდომიანი მამაკაცი

ვივიან მერსიერი: პიესა დაწერა, სადაც არაფერი ხდება. ორჯერ. (მერე უცებ დაბნეული მიმოიხდეავს აქეთ-იქით). მგონი დრო შემეშალა და სივრცეც.... სივრცე არა... სემუელიც პარიზში უნდა ჩამოვიდეს.... მაგრამ ჯერ გოდოს მოლოდინი არ დაწერილა.... და მეორე მსოფლიო ომიც არ მომხდარა....
მარი: მეორე? მოიცა მეორე მსოფლიო ომიც იქნება?
ვივიან მერსიერი: კი, რადიოთი რომ გამოდის ეგ ტიპი იქნება ჩართული ალბერტთან ერთად მანჰეტენის პროექტში, ოპენჰაიმერსაც შეტენიან.... და კვანტურ სათამაშოებს გამოიგონებენ....
მარი: რა მსოფლიო ომი, რა მანჰეტენის პროექტი, რა გოდო?
ვივიან მერსიერი: ჰო, გოდო არ მოვა....
მარი: რა საჭიროა პერსონაჟი, რომელიც არ მოდის?
ვივიან მერსიერი: არც კაზიმირი მოდის.... მაგრამ ხომ ელოდები? ბოდიში, უდროო დროს შემოგეჭერი. მოკლედ კაზიმირივით არც სემუელის გოდო არ მოვა.... და ორ-მოქმედებიან პიესაში არაფერი მოხდება ორჯერ. შენი გამოსვლა არ მომისმენია, იმედია იქ უფრო მეტი რამე ხდება ვიდრე გოდოში.... ბოლოსდაბოლოს რადიოაქტიურობა ხომ მოქმედებაა?

(არ ელოდება მარის პასუხს, ისე გადის)

ხმა რადიოდან: (ნილს ბორის ჩართვაა): ზოგიერთი საგანი იმდენად სერიოზულია, მათზე უნდა იცინოთ...
მარი: რადიუმი და პოლონიუმი რომ აღმოვაჩინე ზუსტად მახსოვს ვიდექი და ვიცინოდი. კარგი რა ნილს.... პიერმა გადაწყვიტა ჩემთვის ესიამოვნებინა და პოლონიუმი დაერქმია, პოლონეთის საპატივსაცემოდ.... არც კი იცოდა, როგორ ვერ ვიტან პოლონეთს, რომელიც მხოლოდ და მხოლოდ კაზიმირს მახსენებს, კიდევ იმას თუ როგორ გავხდი აგნოსტიკი დედაჩემისა და ჩემი დის გარდაცვალების შემდეგ.... ტუბერკულიოზი და ტიფი.... და მამაჩემს ღმერთის არ სწამდა.... ადრე მკითხა ერთმა პრესტიჟულმა გამოცემამ რატომ გავხდი აგნოსტიკი და ფრანგულ ჟურნალში მთელი გვერდიც კი დამითმეს ამის გამო.... ვის აინტერესებს შენი რადიუმი და პოლონიუმი? ან ორი ნობელი? აქ მხოლოდ ჭორებია მოდაში.....
ხმა რადიოდან: აგნოსტიციზმის მიხედვით ყოველი მსჯელობა, რომელიც უმაღლესი ჭეშმარიტების ან აბსოლუტის, ღმერთის არსებობა-არარსებობას ეხება, უსაფუძვლოდ უნდა ჩაითვალოს, რადგან შემმეცნებელი ვერ გადავა მისთვის დაწესებულ ზღვარს, ვერ მოიპოვებს ჭეშმარიტ გნოსისს (ცოდნას). აგნოსტიციზმი ადამიანური ცოდნის პრინციპულ შეზღუდულობას იცავს, რაც არ გამორიცხავს ტრანსცედენტურის არსებობას. აგნოსტიციზმი ისევე უთანხმდება ათეიზმს, როგორც თეიზმს, თუმცა ღმერთის რაციონალური შემეცნების ყოველგვარ შესაძლებლობა უარყოფილია. შესაბამისად, კითხვაზე „არსებობს თუ არა ღმერთი“ აგნოსტიკოსი არც დადებითად პასუხობს და არც უარყოფითად. მისი პასუხი იქნება „არ ვიცი და არც შემიძლია ვიცოდე”. ძველი წელთაღრიცხვის მე-5 საუკუნის ბერძენი სოფისტი პროტაგორა ასე განმარტავდა თავის აგნოსტიკურ შეხედულებას: „ღმერთებისა არაფერი მსმენია, არცა მათ არსებობაზე და არცრა მათ არარსებობაზე’’.

მარი გაოცებული შეტრიალდება რადიოსაკენ, მივა და ხელს დაარტამს რამოდენიმეჯერ და ისევ გაისმება ნილს ბორის ხმა.

მარი: ეს რადიოც რა მრავლისმეტყველად ურევს ხოლმე....
ხმა რადიოდან: (ნილს ბორის ჩართვაა): რა შესანიშნავია, რომ პარადოქსს შევხვდით. ახლა შეგვიძლია იმედი ვიქონიოთ, რომ წინ წავიწევთ! აი ეს ვუთხარი ზუსტად ჩემს ცოლს და ჩემი მარგრეტე რომ არა ალბათ ვერც ვერაფერს ვერ მივაღწევდი. მარგრეტე სწორედ ის იდეალური ცოლია, რომელიც ჩემს პატარა ბიჭს ოგეს ზრდის და დარწმუნებული ვარ ერთ დღეს ოგეც მიიღებს ნობელის პრემიას და ესეც დედამისის დამსახურება იქნება, ისევე როგორც ის რომ დღეს მე ნობელიანტი ვარ. საერთოდაც მიმაჩნია რომ მეორე ნახევრები დიდად განსაზღვრავენ იმას თუ რას ვიზამთ მომავალში.... 
მარი: პიერის გარეშეც ზუსტად ეს მარია ვიქნებოდი, ოღონდ მხოლოდ სკლადოვსკა, კიურის გარეშე. პიერმა მხოლოდ გვარი მომცა.... სხვას ყველაფერს ჩემით მივაღწიე.... ჩემით.... ჩემით და იმით, რომ კაზიმირისათვის დამემტკიცებინა ვისზე თქვა უარი.... კაზიმირისა და მისი ოჯახისათვის.... მიყურეთ ახლა პოლონეთიდან, როგორ გავხდი მე, თქვენი დაწუნებული სარძლო ორგზის ნობელიანტი.... აღმოვაჩინე რადიუმი და პოლონიუმი, დავწერე ნაშრომები რადიოაქტიურობაზე.... კაზიმირს კი უნივერსტეტის რექტორობის გარდა სხვა პერსპექტივა არ აქვს.... არავინ მისცემს მას ნობელს.... არასდროს.... მე პირველი ვიყავი, ვინც ფიზიკა ამოვატრიალე.... მერე იყვნენ პლანკი, ბორი და სხვები.... 

სცენზე ვალენტინი შემორბის გახარებული სახით

ვალენტინი: ხალხი ფიზიკის დასასრულზე ალაპარაკდა. ფარდობითობა და კვანტური ფიზიკა თითქოს ყველაფერს გამოასწორდებნენ. ყველაფრის თეორია. მაგრამ ისინი მხოლოდ ძალიან დიდსა და ძალიან პატარას ხსნიდნენ. კოსმოსი, ელემენტარული ნაწილაკები. ჩვეულებრივი ზომის რაღაცეები როგორიცაა ჩვენი ცხოვრება და რაზეც ხალხი პოეზიას წერს - ღრუბლები - შროშანები - ჩანჩქერები - და რა ხდება ყავის ჭიქაში, როდესაც ნაღებს ასხამ, ეს რაღაცეები ისეთივე ამოუცნობია და მისტიური ჩვენთვის, როგორც ცა ბერძნებისათვის.

ამ დროს ძალიან დინჯი და აუღელვებელი სახით შემოდის სათვალიანი, ულვაშიანი კაცი, ხელები ისე დაუწყვია თითქოს ლოცულობსო.

პლანკი: ეგ იმიტომ ჩემო ვალენტინ, რომ მეცნიერებას არ შეუძლია ბუნების მისტიურობის ამოხსნა, რადგან საბოლოოდ იმ აზრამდე მივდივართ, რომ თავად ვართ იმ საიდუმლოს ნაწილები, რომლის ამოხსნასაც ვცდილობთ. 

გადახვევს ვალენტინს მხარზე ხელს და თითქოს ლაპარაკს აგრძელებს და ასე გადიან სცენიდან. მარი სრულიად დაბნეული რჩება სცენაზე.

მარი: ვალენტინი კარგი ასე უმისამართოდ მეჭრება და არც ვიცი ვინაა და ვერაფერს ვუხერხებ და ეს პლანკი რამ გააგიჟა? მაგას მაინც ვიცნობ და ისე ჩამიარა, თითქოს ვერც შემამჩნია.... ისე მართლა რა ამოუცნობი რამეები არიან ეს ადამიანები.... პიერზე დაქორწინება არ მსურდა და პოლონეთში გავექეცი.... პოლონეთი მოვიმიზეზე და წავედი.... პიერი ადგა და წამომყვა.... აი, ასე, ყველაფერი მიატოვა და წამომყვა.... კრაკოვის უნივერსტეტში მინდოდა დარჩენა და არ მიმიღეს... ვიფიქრე თავიდან მოვიშორებდი პიერს და კაზიმირთან ახლოს ვიქნებოდი.... კაზიმირი უკვე კრაკოვის უნივერსტეტში მუშაობდა.... მე კი არ მიმიღეს.... ქალი ხარო.... ქალიო....

ამ დროს სცენაზე შემოდის ქალი, მხატვრის ფუნჯებით, სულ იასამნისფერ ფერში ამოგანგლული. თმები აწეწილი აქვს და დაბნეული იყურება აქეთ-იქით. მივარდება მარის.

ლილი ბრისკო: უვარგისია, უვარგისია, სრულიად უვარგისი! ხომ შემეძლო სხვანაირად დამეხატა, ოდნავ უფრო მკრთალი ფერები დამედო; ... მაგრამ საქმე ისაა, რომ სხვანაირი ხედვა მაქვს... მათ კი ვერავინ დაინახავს, გამოფენითაც არავინ გამოფენს, და აკი მისტერ ტენსლიმაც ჩამჩურჩულა ყურში ქალებს ხატვა არ ეხერხებათ, წერა არ ეხერხებათო...

შემოდის კიდევ ორი კაცი

მისტერ ბენქსი: ჰოოო, ვნახოთ, რას გვიჩვენებს მომავალი
ენდრიუ: უკვე ისე ბნელა, შეუძლებელია რამე დაინახო
 
და გადიან 

ლილი ბრისკო: მისტერ ტენსლიმაც ჩამჩურჩულა ყურში ,,ქალებს ხატვა არ ეხერხებათ, წერა არ ეხერხებათო’’...

და გარბის

მარი სრულიად დაბნეული რჩება ოთახში

მარი: საიდან მოდიან ეს ტიპები? ან სად მიდიან? საერთოდ რა უნდათ? ქალებს ხატვა და წერა არ ეხერხებათო ვინ დებილმა თქვა.... მისტერ ტენსლი ვინაა? აააა, მისტერ ტენსლიც ალბათ ისეთი ვინმეა აი, კრაკოვის უნივერსტეტში, რომ არ მიმიღეს.... ქალი ხარ ფიზიკის რა გაგეგებაო? ჯერ არ იცოდნენ, რომ მომავალში ნობელის პრემიას ავიღებდი ორ სხვადასხვა დარგში..... ან შეიძლება რომც ცოდნოდათ მაინც არ მივეღეთ, რადგან მისტერ ტენსლივით მათაც ღმერთის არსებობაზე მეტად იმის სწამთ რომ ქალებს არაფერი შეუძლიათ.... ალბათ ახლაც იმას ფიქრობენ, რომ ორივე ნობელი ჩემი ქმრის პიერის დამსახურებაა.... არადა ერთმა პოლონელმა იხუმრა: ,,მარი პიერის ყველაზე დიდი აღმოჩენააო’’ და მაინც არ მიმიღეს კრაკოვის უნივერსტეტში.... და სწორედ ამიტომ გავთხოვდი პიერზე.... თუმცა არც ფრანგებმა მიმიღეს მათიანად.... 

ამ დროს სცენაზე ორი ელიზაბეტის დროინდელ ჩაცმულობაში გამოწყობილი ტიპი შემობოდიალდება.

როზენკრანცი: უნდა ყოფილიყო დრო, სადღაც დასაწყისში, როდესაც შევძლებდით უარის თქმას, თუმცა როგორღაც გამოგვეპარა....
გილდესტერნი: ოჰ, არაუშავს. შემდეგში უკეთ გვეცოდინება....

და გადიან

მარი: ალბათ მართლები არიან.... სადღაც დასაწყისში შეიძლებოდა უარის თქმა, მაგრამ როგორღაც გამომეპარა.... ალბათ კაზიმირსაც ასე გამორჩა ეს დრო სადღაც და იმიტომაა რომ მეუბნებიან, ზის ახლა თავისი რექტორის კაბინეტიდან და ჩემს ქანდაკებას გასცქერის, რომელიც ჩემი დაარსებული რადიუმის ინსტიტუტის წინ დგას და რომელიც 1935 წელს აღმართეს.... ერთი წლის შემდეგ რაც გარდავიცვალე.... 

შეკივლებს....

მარი: კი მაგრამ ჯერ 1922 წელია. მთელი 10 წლით უფრო ადრე ვიდრე რადიუმის ინსიტუტს დავაარსებ და 15 წლით უფრო ადრე ვიდრე ქანდაკებას დამიდგამენ და საიდან ვიცი ეს ყოველივე? 

შემორბის ტომაზინა გაბრწყინებული სახით

ტომაზინა: ხომ გეუბნებოდი, რომ შეგეძლოს შეაჩერო ყველა ატომი თავის პოზიციაში და მიმართულებაში, და გონებას შეეძლოს გამოიცნოს ყველა ის მოქმედება რომელიც შეჩერებულია, მაშინ თუ მართლა ძალიან კარგად გეხერხება ალგებრა შეძლებდი დაგეწერა მთელი ფორმულა მომავლისათვის; ეტყობა ცოტა ალგებრაც გეხერხებათ მადამ კიური. 

გადაიკისკისებს და გარბის.
ქვრება სცენა და რომ ნათდება პატარა ბიჭი დგას, რომელიც რადიოს აწვალებს და სასურველი სიხშირის დაჭერას ცდილობს.

ხმა რადიოდან: მარი სკლოდოვსკა-კიურის შრომები რადიოაქტიურ ნივთიერებათა შესწავლის შესახებ საფუძვლად დაედო ფიზიკისა და ქიმიის ახალ დარგებს. 1898 წლის ივლისში ცოლ-ქმარმა კიურებმა აღმოაჩინეს ახალი ქიმიური ელემენტი პოლონიუმი, ხოლო ამავე წლის დეკემბერში — რადიუმი. 1902 წელს მარი სკლოდოვსკა-კიურიმ მიიღო რადიუმის სუფთა მარილის დეციგრამი, რამაც მას საშუალება მისცა განესაზღვრა რადიუმის ატომური მასა, დაედგინა მისი ზოგიერთი ფიზიკური და ქიმიური თვისება, აგრეთვე მისი ადგილი ელემენტთა პერიოდულ სისტემაში. სწორედ ამიტომ წლევანდელი ნობელის პრემია ენიჭება მარია სკლადოვსკა კიურის პიერ კიურისა და ბეკერელთან ერთად. 
იულიუსი: მამა, მამა. პოლონელმა მოხსნა წელს ნობელის პრემია.

ოთახში შემოდის კაზიმირი

კაზიმირი: ვინ?
იულიუსი: რა ვინ? მარი სკლოდოვსკა-კიურიმ....

კაზიმირი გაშეშებული დგას. ამ დროს სცენაზე ორი ელიზაბეტის დროინდელ ჩაცმულობაში გამოწყობილი ტიპი შემობოდიალდება.

როზენკრანცი: უნდა ყოფილიყო დრო, სადღაც დასაწყისში, როდესაც შევძლებდით უარის თქმას, თუმცა როგორღაც გამოგვეპარა....
გილდესტერნი: ოჰ, არაუშავს. შემდეგში უკეთ გვეცოდინება....

და გადიან

კაზიმირი: თავის დროზე მშობლებისათვის უარი რომ მეთქვა, ახლა მარი სკლადოვსკა კიური დედაშენი იქნებოდა და ჩვენი ოჯახი კი ნობელიანტი....
იულიუსი: პიერ კიურისთან და ბეკერელთან ერთად აღმოაჩინა რადიუმი და შენ კი ჟორავსკი ხარ.... და ისე მარი სკლადოვსკა-კიური უფრო კარგად ჟღერს, ვიდრე მარი სკლადოვსკა-ჟორავსკი.... და შენ თან მარისთვის ხელი არ შეგიწყვია, რომ კრაკოვის უნივერსტეტში დარჩენილიყო.... შენც სხვების ნაცვლად გეგონა, რომ ქალებს არაფერი შეუძლიათ.... ქალებს კი ბევრი რამე შეუძლიათ.... იმაზე მეტი ვიდრე შენს ალგებრის წიგნებში წერია....

იულიუსი გადის
კაზიმირი დაბნეული დგას. სცენა ქვრება. 
როცა ნათდება ჩანს ისევ მარი, რომელიც რადიოსთან დგას და თითქოს სასურველ სიხშირეზე ცდილობს მის მომართვას.

ხმა რადიოდან: (ნილს ბორის ჩართვაა) ასე ვეუნები ხოლმე ჩემს ძმაკაცს ალბერტს, აინშტაინ, გეყო ღმერთისთვის მითითებების მიცემა...ამ კამათლითო. (იცინის)
მარი: ოჰ, ნილსი, ნილსი. აღარ ამთავრებს ამ თავის მონოლოგს.... ნუთუ ჩემი გამოსვლაც ასეთი მოსაწყენი იყო თავის დროზე? თან ორივე გამოსვლა? ისე კი მე მაინც მგონია ჩემო ნილს, რომ ღმერთი თავად გვაძლევს ამ კამათელს სათამაშოდ.... 

/ფარდა/

